
Elijabɛtə uwa səm kə̂ nɛyn misan a, Lubba təl ula anjə 
laa Gabriyɛl marə bbe tə̂ kə̂ ria nan Najarɛtə nangə tə̂
kə̂ Galile. Nulɛ̂ rɔ ngonn kə̂ dɛnɛ̂n tə̂ kə̂ gərə ngaw ang 
bbay kə̂ to nje-mɔrɔ lə Jojɛpə, ngonn kə̂ gəl Dabbiti tə̂. 
Ri ngonn kə̂ dɛnɛ̂n kə̂ gərə ngaw ang bbay le nan Mari. 



Anjə le pa arɛ̂ nan: «Ə-bbəəl ang Mari, 
mba Lubba dda səi mə-maji. Oo, 
â kuwa səm, â kuju ngonn kə̂
dingaw ngaâ â kunda ria nan Jeju. 
Ngonn le a ddee bo ngaâ dâ 
bbarɛ̂ nan Ngonn lə Nje-kisi 
ddutu dara tə̂, Əbbə-dəwje
Lubba a karɛ̂ ngende-mbay lə 
kɛɛ̂je Dabbiti. Nâ kɔn dɔ njê kə̂ gəl 
Jakobbo tə̂ ndɔ kə ndɔ. Kɔn-mbay 
laa a kɔsu kɔyn ndɔ kâra ang.» 



Mari pa arə anjə le nan: «Nɛ̂ɛnn le a 
to tokə baânn wa? Mba m-gərə 
ngaw ang bbay.» Anjə le ilɛ̂ tə̂ nan: 
«Ndil-mə-nda a ddee dɔi tə̂ ngaâ
ndil singa-mɔngu lə Nje-kisi 
ddutu dara tə̂ a dəbbə 
dɔi tə̂. Mba yeenn 
bba Ngonn kə̂ maji 
tɔyn kə̂ â kuje le, 
dâ bbarɛ̂ nan 
Ngonn lə Lubba.» 



Mə ndɔje tə̂ənn, Mari in taar unn ddəw kə 
ngɔru aw dɔ ddingirije tə̂ kə̂ marə bbe tə̂ kə̂
Juda. Nandə kəy lə Jakari ngaâ n̂-dda lapiya 
Elijabɛtə. Elijabɛtə oo ndu 
Mari kə̂ arɛ̂ nɛ̂n lapiya 
le a, ngonn kə̂ məɛ̂ tə̂
in njururu. Ndil-mə-nda 
ddusu Elijabɛtə, ngaâ
uru əkii nan: «Lubba 
bbar tar kə̂ maji dɔi tə̂
uta dɛnɛ̂nje tɔyn, 
n̂-bbar tar kə̂ maji 
dɔ ngonn tə̂ kə̂
â kuje le tɔ!»



Tar kuju Jeju-Kristə tokə be: Jojɛpə aw aw mɔrɔ lə Mari 
kɔn Jejuje. N̂-nayn n̂-taa 
naan ang bbay a, Mari le 
uwa səm ddəw tə̂ lə 
Ndil-mə-nda. Jojɛpə kə̂ to 
nje-mɔrɔ laa le to 
dingaw kə̂ gatə gatə 
ngaâ ndiki ta tee 
kə tarɛ̂ kə ddaka 
kəm dəwje tə̂ ang. 
Yeenn bba, n̂-ndiki 
ta kinyɛ̂ hɔy baa. 



Jojɛpə aw əjə tar nəənn le məɛ̂ tə̂ bbay a, marə anjə lə 
Əbbə-dəwje tee ingɛ̂ mə nin tə̂ ngaâ pa arɛ̂ nan: 
«Jojɛpə dəw kə̂ gəl Dabbiti tə̂, ə-bbəəl 
ang bbo ə-taa Mari to dɛnɛ̂n ləi, mba 
səm lə ngonn kə̂ to məɛ̂ tə̂ le ddee 
ddəw tə̂ lə Ndil-mə-nda. Nâ kuju ngonn 
kə̂ dingaw, ta â kunda ria nan Jeju, mba 
ne â nâ kaji dəwje laa 
mə majangje tə̂ ləde.»



Jojɛpə le ndol a, dda nɛ̂n kə̂ anjə lə Əbbə-dəwje pa arɛ̂
le ngaâ n̂-taa Mari to dɛnɛ̂n laa. A, n̂-mbɔn saa naan 
ang ndərəng Mari le uju nɛ̂n ngonn kə̂
dingaw ngaâ Jojɛpə unda 
ri ngonn le nan Jeju.



Bbalɛ̂ tə̂ənn, tɔkə mbay Ogustə unn ndu karə dəwje 
tɔyn undaje ride makəturu tə̂ mba gərə nɛ̂n kɔr dəwje kə̂
isije nangə tə̂ lə Rɔmɛnje. 
Nân nân kara a təl bbe 
kuje tə̂ njaa, mba 
kunda ria 
makəturu tə̂. 



Jojɛpə kara in bbe tə̂ kə̂ ria nan Najarɛtə, nangə tə̂ kə̂
Galile, aw bbe tə̂ kə̂ ria nan Betelehɛm, nangə tə̂ kə̂
Jude. Betelehɛm le to bbe 
lə Dabbiti. Naw nu mba 
gəle in mə nuju 
tə̂ lə Dabbiti. 
Naw mba karə 

dunda ria 
makəturu tə̂, ne ddəm Mari 
ddəm kə̂ to nje-mɔrɔ laa kə̂ uwa səm.



Kar tə̂ kə̂ n-̂naynje tə̂ənn 
bbay a, kar kuju lə 
Mari asə. 



Nuju ngonn-dəre to dingaw. N̂-kiri ngonn le kə kubbu 
ngaâ nilɛ̂ mə nɛ̂n-kusa-nɛ̂n tə̂ lə daje, mba lo-to goto 
kəy-to-mbaje tə̂.



Nangə tə̂ kə̂ Betelehɛm, njê-ngəm nɛ̂n-kuulje isije muû, 
daw ngəmje nɛ̂n-kuulje ləde til tə̂. Anjə lə Əbbə-dəwje 
tee ingade ngaâ ndoko lə Əbbə-dəwje 
  uru dɔde tə̂. Bbəəl 
                          uta dɔde. 



Anjə le pa arəde nan: «Ə-bbəəlje ang, mba m-ddee ta 
ndaji tar kə̂ maji kə̂ a karə rɔ-nəəl dəwje tɔyn karəse. 
Bbokənɛn, duju Nje-kaji-dəwje darəse 
  bbe tə̂ lə Dabbiti, n̂-to 
                             Kristə, 

                                        Əbbə-dəwje.» 



«Nɛ̂n kə̂ â gəreje nɛ̂n â nəənn: Â kooje əngutay kə̂
n̂-kire kə kubbu ngaâ dilɛ̂ nɛ̂n-kusa-nɛ̂n tə̂ lə 
nɛ̂n-kuulje.» 



Kəm naan tə̂ nəənn njaa anjəje kə̂ toje to njê-ddɔje kə̂
darâ tokə banya teeje ingaje anjə le, 
dɔsuje gaji Lubba, n̂-paje nan: «Piti to 
                                          lə Lubba 
                                          darâ

                                              nu. Ngaâ
                                              mə-wul-lɔm to dɔ 
                                             nangə tə̂, horo 
                          dəwje tə̂ kə̂ n̂-ndikide!»



Kar tə̂ kə̂ anjəje le inyajede təlje kə darâ a, 
njê-ngəm nɛ̂n-kuulje le paje tar horode tə̂
nan: «Arəje jawje ndərəng Betelehɛm, jaw 
jooje nɛ̂n kə̂ tee bbe tə̂ le, nɛ̂n kə̂
                       Əbbə- dəwje tɔjuje le.» 



Dɔtuje kə ngɔru dawje ngaâ dingaje Mari 
de kə Jojɛpə kə əngutay le kə̂ dilɛ̂
nɛ̂n-kusa-nɛ̂n tə̂ lə nɛ̂n-kuulje le. Dooeje a, 
dɔruje gəl tar kə̂ anjə pa arəde dɔ ngonn 
                        tə̂ le. 



Duju Jeju mə bbe tə̂
kə̂ Betelehɛm, dɔ 
nangə Jude tə̂, kar 
tə̂ kə̂ Erodə to tɔkə 
mbay. Go kuju 
tə̂ kə̂ duje le a, 

njê-nɛ̂n-gərəje inje ər 
kəm kar tə̂, n̂-teeje Jerujalɛm ngaâ 
n̂-dujujenan: «Tɔkə mbay lə Jiipije 
kə̂ duje le ee dda wa? Mba joo 
əndɛtɛrɛndɛn laa ər kə kəm kar tə̂, 
mba yeenn le bba n-ddee ta pole.»



Erodə ula bbar njê-nɛ̂n-gərəje 
le lo-kiyɛ̂ tə̂ dujude ta gərə 
ndɔ kə̂ əndɛtɛrɛndɛn le tee 
nɛ̂n. Goe tə̂ a, nulade 
Betelehɛm, n̂-pa narəde 
nan: «Awje aw dujuje tar 
dɔ ngonn tə̂ le kə majɛ̂ ta 
bbo ingɛ̂je a, ə-ddeeje 
ə-paje arəje əman 
kara maw pole tɔ.»



Dooje tar lə tɔkə mbay kə̂ pa le a, dawje. A 
əndɛtɛrɛndɛn kə̂ dooje kete kəm kar tə̂ le ɔru nɔnde 
  aw kə de ndərəng aw ar dɔ lo tə̂
   kə̂ ngonn le to tə̂. 



Dandəje kəy ngaâ dooje ngonn le kə kɔɛ̂nje Mari. 
Dɔsuje gɔlde nangə̂, n̂-poleje. N̂-təəynje ta bbɔlje ləde
       ngaâ darɛ̂je nɛ̂nje kə̂ maji: Andə kə 
     dukann kə marə nɛ̂n kə̂ ria 
      nan mir. Goe tə̂ a, Lubba 
     ndɔru mbide mə nin tə̂ karə 
    n̂-təlje rɔ Erodə tə̂
    ang, ta dunnje ddəw 
    kə̂ dang n̂-təlje 
     nɛ̂n bbe ləde. 



Go kɔtu tə̂ kə̂ njê-nɛ̂n-gərəje 
le ɔtuje a, anjə lə Əbbə-dəwje 
ddee kə nin dɔ Jojɛpə tə̂ pa 
arɛ̂ nan: «In taar, unn ngonn 
le kə kɔɛ̂nje. Aynje awje 
Ejipitə ta ə-nayn nunn 
ndərəng ndɔ kə̂ mâ 
pa kari karə ə-təl bba, 
mba Erodə a sangə 

ddəw ta tɔl ngonn le.»



Tile tə̂ənn njaa, Jojɛpə in taar 
unn ngonn le kə kɔɛ̂nje ngaâ
dawje Ejipitə. N̂-naynje nunn 
ndərəng Erodə oy. Yeenn 
bba tar kə̂ Əbbə-dəwje unda 
ta nje-kila mbər tar tə̂ laa 
le ddee to tar kə̂ tɔkɔrɔ. 
Tar le nan: «M-bbar 
Ngonnəm karə in 
nangə tə̂ kə̂

Ejipitə tee kə ddang.»



Erodə le gərə to njê-nɛ̂n-gərəje 
le ulɛ̂je naan tə̂ ngaâ wungu 
ɔɛ̂n nya. 



Yeenn bba, nunn ndu karə n̂-tɔl 
ngannje kə̂ dingaw kə̂ bbalde 
joo wase bbalde aw ngɔsi kə 
bbal joo mə bbe tə̂ kə̂
Betelehɛm kə mə bbeje tə̂ kə̂
mbɔrɛ̂ tə̂, asə kəm ndɔje kə̂
  nje-nɛ̂n-gərəje ɔjuje arɛ̂je. 



Go koy tə̂ lə Erodə a, anjə 
lə Əbbə-dəwje ddee dɔ 
Jojɛpə tə̂ kə nin bbe tə̂ kə̂
Ejipitə. Anjə le pa nan: «In 
taar, unn ngonn le kə 
       kɔɛ̂nje, ta ə-təl nangə 
       Ijarayɛl tə̂, mba dəwje
       kə̂ aw sangəje ngonn 
       nəənn ta tɔlɛ̂ le oyje 
                           mban.» 



Jojɛpə oo nan Arkelawos 
â ɔn bbe nangə tə̂ kə̂ J
ude turu bɔɛ̂je Erodə tə̂
ngaa a, n̂-bbəəl ta təl. 
A Lubba pa tar 
arɛ̂ kə 

nin ngaâ naw nangə tə̂ kə̂ Galile. 
Naw ngaâ n̂-dda bbe kə̂ Najarɛtə. 



Yeenn bba karə tar kə̂
njê-kilaje mbər tar lə Lubba paje le 
ddee to tar kə̂ tɔkɔrɔ. Tar le nan: «Dâ 
bbarɛ̂ to dəw kə̂ Najarɛtə.»



Mba Lubba ndiki duninya nya. Yeenn 
bba nunn Ngonnɛ̂ kə̂ kâra baa narə, 
karə dəwje tɔyn kə̂ ooje məde tə̂ saa 
naynje kə kɔrɔ̂ ang, a dingaje təbbə 

kə̂ to kə ndɔ kə ndɔ. 



Rɔmɛnje 3:23 Dəwje tɔyn ddaje majang arə dasəje piti lə 
Lubba ang. 

Rɔmɛnje 6:23 Mba kuka kə̂ dəw aw inga go majang tə̂ to 
yo. A mə-maji lə Lubba kə̂ to nɛ̂n-karə-baa le to təbbə kə̂ to 

kə ndɔ kə ndɔ ddəw ddee tə̂ kə̂ n-ddeeje kâra baa kə 
Əbbəjeje Jeju-Kristə.

Ebərəje 9:27 To ta karə dəw oy gɔl kâra baa. Goe tə̂ a, 
sariya a ddee. 

Epɛjinyɛje 2:8,9 Mə-maji lə Lubba â aji nɛ̂n se ddəw koo kə̂
ooje məse tə̂ saa, bbo ə-ddaje marə nɛ̂n kâra mbɛɛ̂ ang. 
To nɛ̂n kə̂ Lubba arəse baa. Lubba ajise mba kula-ddase 
ang. Baann bba karə marə dəw unda nɛ̂n gue baa ang. 



Rɔmɛnje 10:9,10 Bbo əi njaa ə-pa kə tai kəm dəwje tə̂ tɔyn 
nan Jeju to Əbbə-dəwje ngaâ ə-ndiki tə̂ məi tə̂ to noy ngaâ

Lubba ndole a, â kinga kaji. Mba bbo dəw unn məɛ̂ a, 
Lubba ooe to dəw kə̂ gatə gatə. Ngaâ bbo dəw le pa tarɛ̂

kə ddaka a, Lubba ajɛ̂. 

Jan 3:16,17 «Mba Lubba ndiki duninya nya. Yeenn bba 
nunn Ngonnɛ̂ kə̂ kâra baa narə, karə dəwje tɔyn kə̂ ooje 

məde tə̂ saa naynje kə kɔrɔ̂ ang, a dingaje təbbə kə̂ to kə 
ndɔ kə ndɔ. Tɔkɔrɔ, Lubba ula Ngonnɛ̂ dɔ nangə tə̂ ta kaji 

dəwje ddəw tə̂ laa, bbo ta gangə sariya dɔde tə̂ ang. 

1 Jan 5:11-13 Tar-naji le tokə be: Lubba arəje təbbə kə̂ to 
kə ndɔ kə ndɔ ngaâ təbbə le to rɔ Ngonnɛ̂ tə̂. Dəw kə̂ ee kə 
Ngonn le a, ee kə təbbə. Dəw kə̂ ee kə Ngonn le ang a, ee 
kə təbbə ang tɔ. M-dda nɛ̂njeenn makəturu tə̂ marəse karə 
ə-gərəje to eeje kə təbbə kə̂ to kə ndɔ kə ndɔ, sese kə̂ ooje 

məse tə̂ kə ri Ngonn lə Lubba le. 

